
OÑATIN 600 KOBAZULO BAINO GEHIAGO! 
Oñati herri aberatsa da kobazuloetan. Beraietan bizi izan dira hainbat gizaki mitologiko: 
Aitzalbaleko eta Aizkirriko jentilak, Anton-Kobako artzaina, Gesaltzako lizunean puxeta egiten 
zuten sorginak, Gaiztazuloko Mari, Sapozuloko apoa… Bertan ezkutatu ziren orain dela milaka 
urte desagertutako kobetako hartza, edo orain dela ehun bat urte galdu genuen hartz arrea eta 
baita lehoiak, panterak, hienak eta abar. Gure arbaso ehiztariek gordeleku ederrak topatu 
zituzten bertan eta historian zehar gizakiak hainbat zereginetarako erabili ditu.  
Txoko horietan bizi dira hainbat 
saguzar espezie, muxar galduren 
bat edo ornogabeak, bertan 
babeslekua topatu dutenak.  
Kobazulo hauek aztertzen 40 
urte baino gehiago daramatza 
Aloña-Mendi Espeleologia 
Taldeak. Talde honetatik 
belaunaldi askotako oñatiarrak 
pasatu dira, guziak gure 
mendiek eskaintzen dizkiguten 
txoko ederrak ezagutzeko 
gogoarekin eta bere lanen 
emaitzak herri guztiari eskainiz.  
Oñatin 600 kobazulo baino gehiago zenbatu dira, batzuk oso ezagunak, Arrikrutz, Gesaltza, 
Aizkirri eta abar. Kareharria da hainbeste kobazulo egotearen arrazoia, bertan dagoen kaltzio 
karbonatua urarekin erreakzionatu eta disolbatu egiten delako. Prozesu honetan harria zulatu 
egiten da leizeak eta kobazuloak itxuratuz.  
Kobazuloetan agertzen diren material geologikoak itsasoan sortutakoak dira, baina duela 40 
milioi urte inguru dena altxatuz joan zen, itsasoa erretiratuz. Gaur egun ikusten den paisaia 
altxamendu, egitura eta material geologiko ezberdinen gogortasun eta higaduren bidez moldatu 
da. Gaur egun ere materialak higatu eta pilatu egiten dira eta milioika urteren buruan egun 
dagoen paisaia oso bestelakoa izango da.  
 
Zelakoa imajinatzen duzue izango dela hemendik milioi bat urtetara Oñatiko 
paisaia?  
Kontatu iezaguzue!  (Oñati Espeleologia Taldekoei edo Natur eskolakoei egin diezazkiekezue 
galdera batzuk, nahi izanez gero ) 
 
 


